ԱՄՓՈՓԱԹԵՐԹ
«Ոստիկանության տեսալուսանկարահանող էլեկտրոնային համակարգերի կառավարման կենտրոն» պետական ոչ առևտրային կազմակերպություն ստեղծելու մասին» ՀՀ կառավարության որոշման նախագծի 
	1.   Վարչապետի աշխատակազմի տեսչական մարմինների աշխատանքների համակարգման գրասենյակի ղեկավար
	29.06.2022թ.

	
	48/48.95/20868-2022

	Ի պատասխան Ձեր 23.06.2022թ․ թիվ 1/21/55660-22 գրության՝ քննության առնելով ««Ոստիկանության էլեկտրոնային համակարգերի կառավարման կենտրոն» պետական ոչ առևտրային կազմակերպություն ստեղծելու մասին» ՀՀ Կառավարության որոշման նախագիծը  (այսուհետ՝ Նախագիծ)՝ հայտնում եմ հետևյալը․
· Նախագծով առաջարկվում է սահմանել, որ «Ոստիկանության էլեկտրոնային համակարգերի կառավարման կենտրոն» պետական ոչ առևտրային կազմակերպությունը տեխնիկական միջոցների (տեսախցիկներ, ֆոտոխցիկներ, արագաչափ սարքեր և այլն) օգտագործմամբ վերահսկողություն իրականացնող և իրավախախտումներ ամրագրող, ինչպես նաև իրավախախտումների գործերով վարույթի նախապատրաստական աշխատանքներ իրականացնող կազմակերպություն է։

 Ներկայացված դրույթը դիտարկելով Հայաստանի Հանրապետության Սահմանադրությամբ նախատեսված իրավական որոշակիության սկզբունքի համատեքստում, հարկ ենք համարում նշել, որ Հայաստանի Հանրապետության Սահմանադրական դատարանը բազմիցս անդրադառնալով Սահմանադրության 79-րդ հոդվածում ամրագրված որոշակիության սկզբունքին` գտել է, որ օրենքները պետք է լինեն այնպիսին, որ համապատասխան հարաբերությունների մասնակիցները ողջամիտ սահմաններում ի վիճակի լինեն կանխատեսել իրենց վարքագծի հետևանքները և վստահ լինեն ինչպես իրենց պաշտոնապես ճանաչված կարգավիճակի անփոփոխելիության համար, այնպես էլ ձեռք բերված իրավունքների և պարտավորությունների հարցում (ՍԴՈ-1142, ՍԴՈ-1270)։

Օրենքի և իրավական որոշակիության սկզբունքի հարաբերակցության վերաբերյալ իր մի շարք որոշումներում, հղում կատարելով նաև ՄԻԵԴ-ի նախադեպային իրավունքին, Հայաստանի Հանրապետության սահմանադրական դատարանն իր 2006 թվականի ապրիլի 18-ի ՍԴՈ–630 որոշմամբ իրավական դիրքորոշում է հայտնել այն մասին, որ «...օրենքը պետք է համապատասխանի Մարդու իրավունքների եվրոպական դատարանի մի շարք վճիռներում արտահայտված այն իրավական դիրքորոշմանը, համաձայն որի որևէ իրավական նորմ չի կարող համարվել «օրենք», եթե այն չի համապատասխանում իրավական որոշակիության (res judicata) սկզբունքին, այսինքն, ձևակերպված չէ բավարար աստիճանի հստակությամբ, որը թույլ տա քաղաքացուն դրա հետ համատեղել իր վարքագիծը:»։

Տվյալ պարագայում նախագիծը խնդրահարույց է իրավական որոշակիության սկզբունքի ապահովման տեսանակյունից, քանի որ Նախագծով առաջարկվող կարգավորումների բովանդակությունից պարզ չէ, թե Նախագծով առաջարկվող կարգավորումը վերաբերում է միայն մեխանիկական տրանսպորտային միջոցներով կատարված տեխնիկական միջոցներով հայտնաբերված ճանապարհային երթևեկության կանոնների խախտումներին, թե տարածում է իր գործողությունը նաև հանցագործությունները կանխելիս կամ բացահայտելիս, հասարակական կարգի պահպանությունը ապահովելիս Ոստիկանության կողմից հանրային վայրերում օգտագործվող տեխնիկական միջոցներով արձանագրված իրավախախտումներին:
	Չի ընդունվել 
Թվարկումը վերաբերում է տեխնիկական միջոցների տեսակներին, որոնցով անձանց համար իրավունք, պարտականություն կամ որևէ իրավահարաբերություն չի սահմանվում։ Բացի այդ, սույն նախագծով տեխնիկական միջոցների սպառիչ ցանկ թվարկելն անիրատեսական է։



	· Միևնույն ժամանակ, առաջարկում եմ Նախագծի 2-րդ կետի 1-ին ենթակետի «բ.» պարբերության «իրավախախտումներ հայտնաբերելը» բառերից հետո լրացնել «(այդ թվում՝ ավտոտրանսպորտային միջոցներով շինարարական նյութերի տեղափոխման մասով սահմանված պահանջների մասով)» բառերով՝ հաշվի առնելով այն հանգամանքը, որ․
Բազմաթիվ դեպքերում ավտոտրանսպորտային միջոցներով շինարարական նյութերի տեղափոխմումը իրականացվում է օրենսդրությամբ սահմանված պահանջների խախտմամբ: Մասնավորապես, այդ պահանջը սահմանված է «Մթնոլորտային օդի պահպանության մասին» օրենքի 21-րդ հոդվածի 2-րդ պարբերության «զ» կետով, այն է՝ շինարարություն, ինչպես նաև փոշու արտանետման հետ կապված աշխատանքներ իրականացնող կազմակերպությունները և քաղաքացիները դրանք իրականացնելու ընթացքում պարտավոր են  ավազը, ցեմենտը, գաջը, խիճը, սորուն նյութերը և շինարարական աղբը տեղափոխել փոշու համար անթափանց ծածկոցներ ունեցող մեքենաներով: Նշված խնդրի մասին վկայում են ավտոմոբիլային ճանապարհներին հաճախակի հանդիպող ավազի, ցեմենտի, գաջի և խճի թափոնները, որոնք իրենց հերթին խաթարում են տրանսպորտի բնականոն երթևեկությունը և բացասաբար են ազդում մթոնոլորտային օդի որակի վրա: 
Այս համատեքստում հարկ է նշել, որ Վարչական իրավախախտումների վերաբերյալ Հայաստանի Հանրապետության օրենսգրքի 81.1-րդ հոդվածով վերոգրյալ պահանջի խախտման համար սահմանված պատասխանատվության վերաբերյալ գործերի քննությունը իրականացնում է շրջակա միջավայրի օրենսդրության կատարման նկատմամբ պետական վերահսկողություն իրականացնող տեսչական մարմինը (242-րդ հոդված), այն է՝ Բնապահպանության և ընդերքի տեսչական մարմինը (այսուհետ՝ Տեսչական մարմին): Այնուամենայնիվ, նման դեպքերում իրավախախտողների բացահայտումը պահանջում է լրացուցիչ ռեսուրսներ, իսկ հաշվի առնելով շինարարական ոլորտի ծավալները և քննարկվող իրավախախտման դեպքում սահմանված տուգանքների չափերը՝ առանձին դեպքերի բացահայտումը որևէ լուրջ խթան չի առաջացնում տնտեսավարողների համար սահմանված պահանջների պահպանման հարցում: 
Կարծում եմ, որ Տեսչական մարմնի կողմից վերահսկողական գործառույթի իրականացման արդյունավետության բարձրացման նպատակով անհրաժեշտ է ապահովել «Ոստիկանության էլեկտրոնային համակարգերի կառավարման կենտրոն» պետական ոչ առևտրային կազմակերպության կողմից տեխնիկական միջոցներով հայտնաբերված իրավախախտումների վերաբերյալ անհրաժեշտ տեղեկատվության տրամադրումը Տեսչական մարմնին՝ վերջինիս կողմից իրականացվող վարչական վարույթի բազմակողմանիությունը և օբյեկտիվությունը ապահովելու նպատակով։
	Չի ընդունվել

«Ոստիկանության էլեկտրոնային համակարգերի կառավարման կենտրոն» պետական ոչ առևտրային կազմակերպության կողմից տեխնիկական միջոցներով հայտնաբերված իրավախախտումների վերաբերյալ անհրաժեշտ տեղեկատվության տրամադրումը հնարավոր է համապատասխան մարմնի կամ շահագրգիռ անձի դիմումով։

	2․   ՀՀ Պետական գույքի կառավարման կոմիտե
	30.06.2022թ.

	
	01/11.11/4372-2022

	Ի պատասխան Ձեր գրության՝ ««Ոստիկանության էլեկտրոնային համակարգերի կառավարման կենտրոն» պետական ոչ առևտրային կազմակերպություն ստեղծելու մասին» ՀՀ կառավարության որոշման նախագծի (այսուհետ՝ Նախագիծ) վերաբերյալ, առաջարկում ենք.

1. Նախագծի նախաբանից հանել «Կառավարչական իրավահարաբերությունների կարգավորման մասին» օրենքի 5-րդ հոդվածի 7-րդ մասին հղումը, քանի որ պետական սեփականություն հանդիսացող անշարժ գույքի՝ անհատույց օգտագործման իրավունքով տրամադրման դեպքում սեփականատիրոջ փոփոխություն չի կատարվում և անշարժ գույքը պետական մարմնից հետ վերցնելու անհրաժեշտությունը բացակայում է,
2.  Վերը նշվածով պայմանավորված՝ Նախագծի 5-րդ կետից հանել «Հայաստանի Հանրապետության օրենսդրությամբ սահմանված կարգով հետ վերցնել ու» բառերը,
	Ընդունվել է 

	3. Նախագծի 8-րդ կետում նշված «Պետական գույքի կառավարման կոմիտեի նախագահին» բառերից առաջ լրացնել «Հայաստանի Հանրապետության տարածքային կառավարման և ենթակառուցվածքների նախարարության» բառերը,
	Ընդունվել է

	4. Նախագծի 7-րդ կետի 4-րդ ենթակետը խմբագրել՝ Կազմակերպությանն ամրացվող գույքի հանձնման-ընդունման աշխատանքների փոխարեն նախատեսելով անհատույց օգտագործման պայմանագրի կնքման աշխատանքներ, քանի որ Նախագծի 4-րդ կետով նախատեսվում է Կազմակերպությանն անհրաժեշտ գույքն անժամկետ անհատույց օգտագործման իրավունքով ամրացնել Կազմակերպությանը:
	Ընդունվել է

	5. Նախագծի 8-րդ կետի 1-ին ենթակետը հանել, իսկ 2-րդ ենթակետում նշված «սույն կետի 1-ին ենթակետում նշված աշխատանքների ավարտից հետո 20-օրյա ժամկետում» բառերը փոխարինել «սույն որոշման 7-րդ կետի 2-րդ ենթակետում նշված աշխատանքների ավարտից հետո երկամսյա ժամկետում» բառերով,
	Ընդունվել է

	6. Նախագծի 10-րդ կետում «հրապարակմանը» բառից առաջ լրացնել «պաշտոնական» բառը:
Միաժամանակ հայտնում ենք, որ Նախագծին կից անհրաժեշտ է ներկայացնել Նախագծի 5-րդ կետում նշված 2 միավոր անշարժ գույքի սեփականության իրավունքի պետական գրանցման վկայականների պատճեններն ու Նախագծում նշել դրանցում նշված տվյալները:
	Ընդունվել է

	3․ Ազգային անվտանգության ծառայություն
	30.06.2022

	
	11/709

	«Ոստիկանության էլեկտրոնային համակարգերի կառավարման կենտրոն» պետական ոչ առևտրային կազմակերպություն ստեղծելու մասին» ՀՀ կառավարության որոշման նախագծի վերաբերյալ առաջարկություններ չկան։
Միաժամանակ, հաշվի առնելով ստեղծվող ՊՈԱԿ-ի գործունեության բնույթը՝ առաջարկվում է ապահովել ՀՀ ազգային անվտանգության ծառայության հասանելիությունը համապատասխան տեղեկատվական համակարգերին։

Բացի այդ, հաշվի առնելով նշված համակարգերում առկա տվյալների բնույթը և դրանց մշակման անվտանգության ապահովման անհրաժեշտությունը՝ նպատակահարմար է համապատասխան մասնագետների հետ կազմակերպել աշխատանքային քննարկում՝ տեղեկատվական անվտանգության հարցերի վերաբերյալ։
	Ընդունվել է մասամբ
Նախագծի ընդունման դեպքում գույքի փոխանցման աշխատանքների ավարտից հետո կկազմակերպվեն առաջարկվող քննարկումները։

	
4. Բարձր տեխնոլոգիական արդյունաբերության նախարարություն
	02.07.2022

	
	01/17․2/5210-2022

	  Ի պատասխան Ձեր 2022 թվականի հունիսի 23-ի թիվ 1/21/55660-22 գրության՝ «Ոստիկանության էլեկտրոնային համակարգերի կառավարման կենտրոն» պետական ոչ առևտրային կազմակերպություն ստեղծելու մասին» Հայաստանի Հանրապետության կառավարության որոշման նախագծի (այսուհետ՝ Նախագիծ) վերաբերյալ հայտնում ենք հետևյալը.

1. Նախագծով նախատեսվում է ստեղծել «Ոստիկանության էլեկտրոնային համակարգերի կառավարման կենտրոն» պետական ոչ առևտրային կազմակերպություն, ինչը, Նախագծին կից ներկայացված հիմնավորման համաձայն, պայմանավորված է երթևեկության կանոնների նկատմամբ վերահսկողության համակարգերի առավել արդյունավետ կառավարման, ֆինանսական միջոցների առավել նպատակային և ողջամիտ օգտագործման անհրաժեշտությամբ, և վերջինիս գործունեությունը նպաստելու է տեխնիկական միջոցների օգտագործմամբ իրավախախտումների նախականխմանը, հայտանբերմանը, իրավախախտումների գործերով վարույթի նախապատրաստական աշխատանքների իրականացմանը։
Այս առումով առաջարկում ենք հիմնավորման մեջ ներառել ֆինանսական միջոցների արդյունավետ կառավարմանն առնչվող համապատասխան տեղեկատվություն:
	Չի ընդունվել
Նախագծով նախատեսվում է ստեղծել պետական կազմակերպություն, որն անհատույց օգտագործման իրավունքով կիրականացնի պետական գույքի կառավարում։ Հիմնավորմամբ ներկայացված՝ «Սեքյուրիթի Դրիմ» ՍՊԸ-ի փաստացի կատարած ծախսերի հատուցման և վարձատրած գումարի չափից պարզ է դառնում, որ առավել նպատակահարմար է գանձված տուգանքների ողջ գումարն ուղղել պետական բյուջե՝ ամբողջ գործընթացի կառավարումը վերապահելով պետական կազմակերպությանը։
Հիմնավորման մեջ նշվել է համապատասխան ֆինանսական տեղեկատվությունը։

	2. Նախագծի նախաբանում առաջարկում ենք հղում կատարել նաև «Պետական ոչ առևտրային կազմակերպությունների մասին» օրենքի 8-րդ հոդվածի  1-ին և 13-րդ հոդվածի 3-րդ մասերին՝ նկատի ունենալով Նախագծի 6-րդ կետի կարգավորումը և «Նորմատիվ իրավական ակտերի մասին» օրենքի 13-րդ հոդվածի  1-ին մասի պահանջը, որի համաձայն՝  ենթաօրենսդրական նորմատիվ իրավական ակտը ունենում է նախաբան, որում նշվում է օրենսդրական իրավական ակտի հոդվածը կամ մասը, որը ներառում է Սահմանադրության 6-րդ հոդվածի 2-րդ մասով սահմանված լիազորող նորմեր: 
	Ընդունվել է

	3. Նախագծի 3-րդ կետի կարգավորումներն առաջարկում ենք նախատեսել 2-րդ կետում համապատասխան ենթակետերի տեսքով՝ հիմք ընդունելով «Պետական ոչ առևտրային կազմակերպությունների մասին» օրենքի 13-րդ հոդվածի 2-րդ մասի դրույթները:
	Չի ընդունվել
Պետական ոչ առևտրային կազմակերպությունների մասին» օրենքի 13-րդ հոդվածի 2-րդ մասի բ) կետի համաձայն՝ հիմնադրի բացառիկ լիազորություններից է`  պետական կազմակերպության գործունեության առարկայի և նպատակների, այդ թվում` նրա կողմից իրականացվող ձեռնարկատիրական գործունեության տեսակների սահմանումը։ Հետևաբար, նշված դրույթները հնարավոր է սահմանել առանձին կետերի տեսքով։

	5․ Ֆինանսների նախարարություն
	07․07․2022

	
	01/4-1/11934-2022

	Հայաստանի Հանրապետության ֆինանսների նախարարությունը ՀՀ ոստիկանության կողմից ս.թ. հունիսի 23-ի թիվ 1/21/55660-22 գրությամբ ներկայացված՝ ««Ոստիկանության էլեկտրոնային համակարգերի կառավարման կենտրոն» պետական ոչ առևտրային կազմակերպություն ստեղծելու մասին» ՀՀ կառավարության որոշման նախագծի (այսուհետ՝ Նախագիծ) վերաբերյալ հայտնում է հետևյալը.

Նախագծով նախատեսվում է ՀՀ ոստիկանության ենթակայության ներքո ստեղծել «Ոստիկանության էլեկտրոնային համակարգերի կառավարման կենտրոն» պետական ոչ առևտրային կազմակերպություն (այսուհետ՝ ՊՈԱԿ), որը տեխնիկական միջոցների օգտագործմամբ նպաստելու է իրավախախտումների նախականխմանը, հայտնաբերմանը, իրականացնելու է իրավախախտումների գործերով վարույթի նախապատրաստական աշխատանքներ, իսկ հայտնաբերված իրավախախտումների արդյունքում գանձված տուգանքն ամբողջությամբ ուղղվելու է ՀՀ պետական բյուջե։

1. Ներկայացված հիմնավորման համաձայն՝ Նախագծի ընդունումը ֆինանսական լրացուցիչ միջոցների անհրաժեշտություն կամ պետական բյուջեում ծախսերի և եկամուտների մասում փոփոխություն չի առաջացնի, սակայն ՊՈԱԿ-ի ստեղծումը ենթադրում է պահպանման ծախսերի նախատեսում, որի վերաբերյալ բացակայում են համապատասխան հաշվարկները, ուստի առաջարկում ենք ներկայացնել առաջացող ծախսերի հնարավոր ֆինանսավորման աղբյուրների բացահայտման վերաբերյալ տեղեկատվությունը:
	ԸՆդունվել է



	2. Նախագծին կից ներկայացված հիմնավորման համաձայն՝ Հայաստանի Հանրապետության՝ ի դեմս ՀՀ ոստիկանության և «Սեքյուրիթի Դրիմ» ՍՊԸ-ի միջև կնքված գույքի հավատարմագրային կառավարման պայմանագրի ժամկետը լրացել է դեռևս 2022 թվականի փետրվարի 15-ին, մինչդեռ Նախագծին կից ներկայացված հիմնավորումից պարզ չէ, թե արդյոք ներկա պահին ճանապարհային երթևեկության կանոնների պահպանման նկատմամբ տեխնիկական վերահսկողության համար նախատեսված և ՀՀ ոստիկանության հաշվեկշռում գտնվող գույքը հանձնված է հավատարմագրային կառավարման, թե ոչ, եթե այո, ապա ինչ հիմունքներով:
	Չի ընդունվել

ՀՀ ոստիկանության և «Սեքյուրիթի Դրիմ» ՍՊԸ-ի միջև 15․02․2017թ կնքված գույքի հավատարմագրային կառավարման պայմանագրի 7․3-րդ կետի՝ «Պայմանագրի գործողության ժամկետը լրանալուց հետո այն դադարեցնելու մասին կողմերից որևէ մեկի՝ մյուս կողմին ուղղված գրավոր դիմումի բացակայության դեպքում, պայմանագիրը համարվում է երկարաձգված նույն ժամկետով և նույն պայմաններով», 7․7-րդ կետի՝ «Սույն պայմանագրից կողմերից մեկի հրաժարվելու դեպքում մյուս կողմը, պայմանագիրը դադարելուց առնվազն 90 օր առաջ, պետք է ծանուցվի այդ մասին», հետևաբար ներկայումս շարունակվում է պայմանագրով նախատեսված ծառայությունների մատուցումը մինչև ՊՈԱԿ-ի ստեղծվելը, որից հետո գույքը կհանձնվի վերջինիս։ Հավատարմագրային կառավարման հանձնված գույքը գտնվում է ՀՀ Ոստիկանության հաշվեկշռում։

	Միաժամանակ Նախագծին կից ներկայացված հիմնավորումից պարզ չէ, թե արդյոք «Սեքյուրիթի Դրիմ» ՍՊԸ-ի հետ կնքված գույքի հավատարմագրային կառավարման պայմանագրի լուծումը պետության համար չի առաջացնում լրացուցիչ ֆինանսական պարտավորություններ:

Ելնելով վերոգրյալից՝ առաջարկում ենք վերոնշյալ հանգամանքների վերաբերյալ ներկայացնել համապատասխան տեղեկատվություն:
	Չի ընդունվել 

Գույքի հավատարմագրային կառավարման պայմանագրի լուծումը պետության համար  չի առաջացնում լրացուցիչ ֆինանսական պարտավորություններ, քանի որ պայմանագիրը կնքելիս գործող ՀՀ քաղաքացիական օրենսգրքի 966-րդ հոդվածի 1-ին մասի 5-րդ կետի համաձայն՝ բացի պարտավորությունների դադարման ընդհանուր հիմքերից, գույքի հավատարմագրային կառավարման պայմանագիրը դադարում է նաև որպես հետևանք` պայմանագրից կառավարման հիմնադրի հրաժարվելու` հավատարմագրային կառավարչին պայմանագրով պայմանավորված վարձատրությունը վճարելու պայմանով։ 

Ներկայումս գործող ՀՀ քաղաքացիական օրենսգրքի 966-րդ հոդվածի 1-ին մասի 5-րդ կետի համաձայն՝ բացի պարտավորությունների դադարման ընդհանուր հիմքերից, գույքի հավատարմագրային կառավարման պայմանագիրը դադարում է նաև որպես հետևանք` պայմանագրից կառավարման հիմնադրի հրաժարվելու` հավատարմագրային կառավարչին այդ կապակցությամբ պայմանագրով պայմանավորված գումարը վճարելու պայմանով։ Հավանական է պայմանագրի լուծարումից հետո ՍՊԸ-ն շահարկի պայամանգիրը կնքելու պահին գործող ՀՀ քաղաքացիական օրենսգրքի խմբագրությունը, սակայն նույնիսկ այդ դեպքում գույքի հավատարմագրային կառավարման պայմանագրի լուծումը պետության համար չի առաջացնում լրացուցիչ ֆինանսական պարտավորություններ, քանի որ ՀՀ քաղաքացիական օրենսգրքի 966-րդ հոդվածի 1-ին մասի 5-րդ կետի թե՛ նախկին (խմբագրվել է 01.03.2017 թվականի ՀՕ-68-Ն օրենքով) և թե՛ ներկայիս խմբագրությունները բովանդակային առումով նույնն են։ Ավելին, «Նորմատիվ իրավական ակտերի մասին» օրենքի 41-րդ հոդվածի 1-ին մասի համաձայն՝ նորմատիվ իրավական ակտի նորմը մեկնաբանվում է` հաշվի առնելով նորմատիվ իրավական ակտն ընդունելիս այն ընդունող մարմնի նպատակը։

Բացի այդ, նույնիսկ պայմանագրի կնքման դրությամբ գործող խմբագրության տառացի մեկնաբանման դեպքում պարտադիր է համարվել պայմանագրով պայմանավորված վարձատրությունը, այլ ոչ թե պայմանգարի արժեքի կամ դրա չափով գումարի վճարումը, իսկ պայմանագրով պայմանավորված վարձատրության գումար չի նախատեսվել։

	6․ Արդարադատության  նախարարություն
	12․07․2022թ․

	
	27.2/30402-2022

	        ««Ոստիկանության էլեկտրոնային համակարգերի կառավարման կենտրոն» պետական ոչ առևտրային կազմակերպություն ստեղծելու մասին» Հայաստանի Հանրապետության կառավարության որոշման նախագծով (այսուհետ՝ Նախագիծ) առաջարկվող կարգավորումների վերաբերյալ հարկ է նկատի ունենալ հետևյալը.

1.Նախագծի 2-րդ կետի 1-ին ենթակետի համաձայն՝ Կազմակերպությունը տեխնիկական միջոցների (տեսախցիկներ, ֆոտոխցիկներ, արագաչափ սարքեր և այլն) օգտագործմամբ վերահսկողություն իրականացնող և իրավախախտումներ ամրագրող, ինչպես նաև իրավախախտումների գործերով վարույթի նախապատրաստական աշխատանքներ իրականացնող կազմակերպություն է։ Այս առումով հարկ է նկատի ունենալ, որ «իրավախախտումների գործերով» արտահայտությունը չի բխում իրավական որոշակիության սկզբունքից, մասնավորապես՝ իրավական նորմի ձևակերպումից պարզ չէ, թե արդյոք խոսքը միայն ճանապարհային երթևեկության կանոնների խախտման արձանագրման մասին է։
         Վերոգրյալը հաշվի առնելով` առաջարկում ենք հստակեցնել նշված դրույթի բովանդակությունը։

	Ընդունվել է

	
2. Նախագծի 2-րդ կետի 1-ին ենթակետի «ա» պարբերությամբ որպես Կազմակերպության գործունեության նպատակ, ի թիվս այլնի, նշվում է Ոստիկանության այլ լիազորությունների իրականացմանը օժանդակելը։ Նշված ձևակերպումից որոշակի և սպառիչ չէ Կազմակերպության գործունեության նպատակը, այն է` Ոստիկանության լիազորությունների շրջանակը, որոնց իրականացմանը պետք է օժանդակի Կազմակերպությունը և որոնց հիման վրա հետագայում պետք է հիմնված լինի Կազմակերպության կանոնադրությունը։ Հաշվի առնելով նաև «Պետական ոչ առևտրային կազմակերպությունների մասին» օրենքի 9-րդ հոդվածի (այսուհետ նաև` ՊՈԱԿ օրենք) 3-րդ մասով նախատեսված դրույթն առ այն, որ հիմնադրման մասին հիմնադրի որոշմամբ սահմանվում են ՊՈԱԿ-ի գործունեության նպատակները, առաջարկում ենք առավել հստակ նշել Կազմակերպության գործունեության շրջանակը և նպատակները։

	Ընդունվել է

	3. Նախագծի հիմնավորման 3-րդ էջում նշվում է. «(…) երթևեկության կանոնների
նկատմամբ վերահսկողության համակարգերի առավել արդյունավետ կառավարման, ֆինանսական միջոցների առավել նպատակային և ողջամիտ օգտագործման անհրաժեշտությունը հաշվի առնելով՝ նախագծով նախատեսվում է ՀՀ ոստիկանության ենթակայությամբ ստեղծել Պետական ոչ առևտրային կազմակերպություն, որը կիրականացնի իրավախախտումների վերահսկման գործընթացի կառավարումը։»: Հիմնավորման մեջբերված հատվածից հետևում է, որ Կազմակերպության գործունեությունը պետք է վերաբերի Ոստիկանության կողմից երթևեկության կանոնների նկատմամբ իրականացվող վերահսկողությանը օժանդակելուն, սակայն Նախագծի 2-րդ կետի 1-ին ենթակետի «բ» պարբերությամբ որպես Կազմակերպության գործունեության առարկա է նշվում. «տեխնիկական միջոցներ (տեսախցիկներ, ֆոտոխցիկներ, արագաչափ սարքեր և այլն) տեղադրելը, շահագործելը, սպասարկելը (այդ թվում՝ վերանորոգելը), դրանց օգտագործմամբ վերահսկողություն իրականացնելը (այդ թվում՝ ճանապարհային երթևեկության նկատմամբ), իրավախախտումներ հայտնաբերելը, ամրագրելը, իրավախախտումների գործերով վարույթի նախապատրաստական աշխատանքներ կատարելը (ներառյալ՝ ապացույցներ հավաքելը, վարչական ակտի նախագիծ կազմելը)։»։ Նշված ձևակերպումից հստակ չէ Կազմակերպության գործունեության առարկան։ Մասնավորապես, «այդ թվում` ճանապարհային երթևեկության նկատմամբ» հասկացությունից որոշակի չէ, թե արդյոք Կազմակերպությունը իրավասու է նաև այլ գործունեության նկատմամբ վերահսկողություն իրականացնելուն օժանդակել։ Բացի այդ, կարծում ենք, որ տեխնիկական սարքերի տեղադրումը միջոց է ճանապարհային երթևեկության կանոնների պահպանման նկատմամբ վերահսկողության իրականացմանը օժանդակելու համար, իսկ գործունեության առարկան՝ վերահսկողության իրականացումը և վարչական վարույթի նախապատրաստմանը օժանդակելն է։
Վերոգրյալը հաշվի առնելով` առաջարկում ենք խմբագրել Նախագծի 2-րդ կետը` հստակ ամրագրելով Կազմակերպության գործունեության նպատակները և առարկան։

	Ընդունվել է

	4. Նախագծի 3-րդ կետով սահմանված են Կազմակերպության կողմից իրականացվող ձեռնարկատիրական գործունեության տեսակները, սակայն Նախագծով սահմանված չէ ստացված շահույթի օգտագործման կարգը։ Մասնավորապես, ՊՈԱԿ օրենքի 6-րդ հոդվածի 2-րդ մասի համաձայն` պետական կազմակերպության գործունեության ընթացքում առաջացած շահույթն օգտագործվում է նրա կանոնադրությամբ նախատեսված նպատակների իրականացման համար: Պետական կազմակերպության շահույթի օգտագործման կարգը սահմանում է հիմնադիրը:
Վերոգրյալը հաշվի առնելով` առաջարկում ենք նաև նախատեսել ձեռնարկատիրական գործունեության արդյունքում ստացված շահույթի օգտագործման կարգը։
Հարկ է նաև նշել, որ Նախագծի հիմնավորմամբ  նշվում է, որ հայտնաբերված իրավախախտումների արդյունքում գանձված տուգանքն ամբողջությամբ ուղղվելու է պետական բյուջե։
Նշված ձևակերպումից որոշակի չէ, թե արդյոք տուգանքները նախ պետք է վճարվեն Կազմակերպությանը և այնուհետև փոխանցվեն Ոստիկանությանը, թե դրանք ենթակա են վճարման վարչական ակտ կայացրած մարմնին, այն է` Ոստիկանությանը։

	Ընդունվել է

	5. Անդրադառնալով Նախագծի 3-րդ կետով սահմանված ձեռնարկատիրական գործունեության տեսակներին` նշենք, որ Նախագծի հիմնավորման մեջ բացակայում են նշված գործունեության տեսակների ընտրության վերաբերյալ պատճառաբանված եզրահանգումները։ Մասնավորապես, հիմնավորմամբ ներկայացված չէ, թե ինչ սկզբունքով են ընտրվել գործունեության նշված տեսակները, Նախագծում հստակ ձևակերպված չէ գործունեության նշված տեսակների բովանդակությունը, որոշակի չէ, թե որ սուբյեկտներին է Կազմակերպությունը մատուցելու նշված ծառայությունները։ Առկա ձևակերպումներից հետևում է, որ Կազմակերպությունը ձեռնարկատիրական նպատակներով կարող է ցանկացած սուբյեկտի հետ հաստատել պայմանագրային իրավահարաբերություններ և վերանորոգել տեխնիկական միջոցները տեսախցիկներ, ֆոտոխցիկներ, արագաչափ սարքեր և այլն), զբաղվել դրանց մասերի, հանգույցների, ագրեգատների, դետալների արտադրությամբ և վերանորոգմամբ, իրականացնել այլ սուբյեկտների տեխնիկական միջոցների (տեսախցիկներ, ֆոտոխցիկներ, արագաչափ սարքեր և այլն) տեղադրում, սպասարկում և դրանց տեղադրման կամ սպասարկման հետ կապված շինարարական աշխատանքների իրականացում, մասնագիտական ուսուցում, վերապատրաստում և մասնագիտական խորհրդատվություն։ Կարծում ենք, որ նշված ձեռնարկատիրական գործունեությունների իրականացումը չի բխում Կազմակերպության գործունեության նպատակներից և առարկայից։ Այս առումով նշենք, որ Քաղաքացիական օրենսգրքի 52-րդ հոդվածի 2-րդ մասի 3-րդ պարբերության համաձայն` ոչ առևտրային կազմակերպությունը կարող է իր կանոնադրությամբ սահմանված նպատակներին համապատասխան իրականացնել ձեռնարկատիրական գործունեություն, եթե դա նախատեսված է օրենքով: 

Նույն դիտարկումը վերաբերում է նաև Նախագծի 3-րդ կետի 3-4-րդ ենթակետերին։

 Ավելին, խնդրահարույց է Կազմակերպության կողմից հավաքագրված օրենքով չարգելված տեղեկատվության (տեսանյութեր, լուսանկարներ և այլն) վճարովի տրամադրման ձեռնարկատիրական գործունեության տեսակը, որի ձևակերպումից որոշակի չէ, թե արդյոք նշված տեղեկատվությունը Ոստիկանությանը տրամադրվելու է վճարովի հիմունքներով։ Բացի այդ, նշված նորմից հետևում է, որ Կազմակերպությունը իրավասու է վճարովի հիմունքներով ցանկացած անձի տրամադրել հավաքագրած տեղեկությունը` ներառյալ լուսանկարները և տեսանյութերը։ Նման կարգավորման նախատեսումը հարկ է քննարկել «Անձնական տվյալների պաշտպանության մասին» օրենքով սահմանված իրավակարգավորումների տեսանկյունից։ Մասնավորապես, տեսանկարահանող սարքերի միջոցով կատարված լուսանկարները և տեսանյութերը կարող են պարունակել անձնական տվյալներ և անձնական կյանքի տվյալներ։ Նշված օրենքի 26-րդ հոդվածի 1-ին մասի համաձայն` առանց անձնական տվյալների սուբյեկտի համաձայնության մշակողը կարող է անձնական տվյալները փոխանցել երրորդ անձանց կամ տվյալներից օգտվելու հնարավորություն տրամադրել, եթե դա նախատեսված է օրենքով և ունի բավարար պաշտպանության մակարդակ: Նույն հոդվածի 2-րդ մասի համաձայն` առանց անձնական տվյալների սուբյեկտի համաձայնության մշակողը կարող է հատուկ կատեգորիայի անձնական տվյալներ փոխանցել երրորդ անձանց կամ տվյալներից օգտվելու հնարավորություն տրամադրել, եթե՝ տվյալներ մշակողը հանդիսանում է օրենքով կամ վավերացված միջազգային պայմանագրով սահմանված հատուկ կատեգորիայի անձնական տվյալներ մշակող, այդ տեղեկության փոխանցումը ուղղակիորեն նախատեսված է օրենքով և ունի բավարար պաշտպանության մակարդակ կամ օրենքով նախատեսված բացառիկ դեպքերում հատուկ կատեգորիայի անձնական տվյալները կարող են փոխանցվել տվյալների սուբյեկտի կյանքի, առողջության կամ ազատության պաշտպանության համար: Հաշվի առնելով մեջբերված օրենսդրական դրույթները` կարծում ենք, որ անձնական տվյալների և անձնական կյանքի տվյալների ձեռնարկատիրական նպատակներով մշակումը և դրանք երրորդ անձանց (բացառությամբ Ոստիկանության) փոխանցելը խնդրահարուց է։

	Ընդունվել է

	6. Անդրադառնալով Կազմակերպությանը անժամկետ և անհատույց օգտագործման իրավունքով ամրացման ենթակա գույքին` նշենք, որ Նախագծում հստակ և որոշակի նշված չէ ամրացման ենթակա գույքի կազմը։ Բացի այդ, ամրացման ենթակա գույքի կազմը և արժեքը, ըստ Նախագծի 7-րդ կետի 3-րդ ենթակետի, պետք է հաստատվի գույքի հավատարմագրային կառավարման պայմանագիրը դադարելու մասին մյուս կողմին ծանուցելուց հետո 3-ամսյա ժամկետում։ Նման կարգավորումների նախատեսման արդյունքում Նախագծում նշվում է պայմանագիրը դադարելուց հետո պետությանը փոխանցված գույքի կազմից դրա մի մասը առանձնացվելու և Կազմակերպությանը ամրացնելու հանձնարարական։ Սակայն նշված դրույթները չեն համապատասխանում իրավական որոշակիության սկզբունքին։ Մասնավորապես, Նախագծի 4-րդ կետով սահմանվում է գույքի ամրացման մասին հանձնարարական, սակայն ամրացման ենթակա գույքի կազմը դեռևս հայտնի չէ։ Հաշվի առնելով ՊՈԱԿ օրենքի 9-րդ հոդվածի 3-րդ մասով սահմանված իրավակարգավորումը, ըստ որի` պետական կազմակերպության հիմնադրման մասին հիմնադրի որոշմամբ, ի թիվս այլ հարցերի, սահմանվում են կազմակերպության ամրացվող գույքի կազմն ու արժեքը, առաջարկում ենք Նախագծում առանձին հավելվածով հստակ սահմանել ամրացվող գույքի կազմը և արժեքը։

	Չի ընդունվել

«Պետական ոչ առևտրային կազմակերպությունների մասին» օրենքի 13-րդ հոդվածի 3-րդ մասի համաձայն՝ պետական կազմակերպության հիմնադիրը 13-րդ հոդվածի 2-րդ կետի «գ» ենթակետով նախատեսված իր բացառիկ լիազորությունը (պետական կազմակերպությանը սեփականության իրավունքով հանձնվող և (կամ) ամրացվող` պետությանը պատկանող գույքի կազմի հաստատումը) կարող է վերապահել լիազորված պետական մարմնին։

Նախագծով վերապահվել է Ոստիկանությանը։


	7. Հարկ է նշել, որ Նախագծով սահմանված չեն նաև Կազմակերպությանը սեփականության իրավունքով փոխանցվող գույքի կազմի և արժեքի վերաբերյալ դրույթներ։ Նշված դրույթներն առավելապես կարևորվում են ՊՈԱԿ օրենքի 3-րդ հոդվածի 2-րդ մասով սահմանված իրավակարգավորման համատեքստում, ըստ որի` պետական կազմակերպությունը որպես սեփականություն ունի առանձնացված գույք և իր պարտավորությունների համար պատասխանատու է այդ գույքով:
Հետևաբար, Կազմակերպությանը սեփականության իրավունքով տրվող գույքի կազմը և արժեքը սահմանելը ևս կարևորվում է։ Այս դրույթն ամրագրված է նաև ՊՈԱԿ օրենքի 9-րդ հոդվածի 3-րդ մասում։

	Չի ընդունվել
Պետական գույքի կառավարման կոմիտեի կարծիքի հիման վրա ՊՈԱԿ հիմնադրման պահին պարտադիր չէ սեփականության իրավունքով գույքի առկայությունը։ Հետագայում գործելու ընթացքում ՊՈԱԿ-ը սեփականության իրավունքով ձեռք կբերի գույք և իր պարտավորությունների համար պատասխանատու կլինի այդ գույքով։ 


	8. Անդրադառնալով Որոշման 7-րդ կետի 1-ին ենթակետով սահմանված դրույթին, կարևոր է նշել, որ հավատարմագրային կառավարման պայմանագրի դադարման վերաբերյալ դիրքորոշման ներկայացումը հնարավոր չէ` հաշվի առնելով կարծիքը կազմելու պահին պայմանագրի դրույթների ուսումնասիրման հնարավորության բացակայությունը։ Միաժամանակ նշենք, որ հավատարմագրային կառավարման պայմանագրի դադարման հիմքերը նախատեսված են Քաղաքացիական օրենսգրքի 966-րդ հոդվածի 1-ին մասով, որի 4-րդ կետի համաձայն` բացի պարտավորությունների դադարման ընդհանուր հիմքերից, գույքի հավատարմագրային կառավարման պայմանագիրը դադարում է նաև որպես հետևանք` հավատարմագրային կառավարչի կամ կառավարման հիմնադրի կողմից հավատարմագրային կառավարումից հրաժարվելու` կապված հավատարմագրային կառավարչի կողմից գույքի հավատարմագրային կառավարումն անձամբ իրականացնելու անհնարինության հետ։ Նշված նորմի բովանդակությունից հետևում է, որ պայմանագրից հրաժարումը հնարավոր է այն դեպքերում, եթե առկա է հավատարմագրային կառավարչի կողմից հավատարմագրային կառավարումն անձամբ իրականացնելու անհնարինություն։ Նույն հոդվածի 2-րդ մասի համաձայն` գույքի հավատարմագրային կառավարման պայմանագրից կողմերից մեկի հրաժարվելու դեպքում մյուս կողմը, պայմանագիրը դադարելուց երեք ամիս առաջ, պետք է ծանուցվի այդ մասին, եթե ծանուցման այլ ժամկետ նախատեսված չէ պայմանագրով: Հետևաբար, ծանուցման ժամկետները նախատեսելիս կարևոր է հաշվի առնել նաև պայմանագրում նախատեսված կարգավորումները։

	Ընդունվել է

	9. Նախագծի 8-րդ կետի 2-րդ ենթակետի բովանդակությունից հետևում է, որ Կազմակերպությունը կրում է գույքի անհատույց օգտագործման պայամանագրի նոտարական վավերացման և պայմանագրից ծագող գույքային իրավունքների գրանցման ծախսերը, սակայն Նախագծում, ինչպես արդեն նշվեց սույն կարծիքի 8-րդ կետում, սահմանված չեն սեփականության իրավունքով փոխանցվող գույքի կազմի վերաբերյալ տվյալներ։ Հետևաբար, որոշակի չէ Կազմակերպության կողմից ծախսերը կրելու պարտականության իրականացման հնարավորությունը։


	Ընդունվել է

	10. Անհրաժեշտ է խմբագրել Նախագծի 10-րդ կետով սահմանվող որոշման ուժի մեջ մտնելու ժամկետը, մասնավորապես՝ անհրաժեշտ է «հրապարակմանը հաջորդող» բառերը փոխարինել «պաշտոնական հրապարակմանը հաջորդող» բառերով՝ հաշվի առնելով «Նորմատիվ իրավական ակտերի մասին» օրենքի 23-րդ հոդվածի դրույթները:
Ելնելով վերոնշյալից, Նախագծի և հիմնավորման դրույթները լրացուցիչ խմբագրման, հստակեցման և պարզաբանման կարիք ունեն:
	Ընդունվել է


ՀՀ ՈՍՏԻԿԱՆՈՒԹՅՈՒՆ
